Төсөл
2022.04.03
БАТЛАВ.

УЛСЫН ИХ ХУРЛЫН ГИШҮҮН			 


МОНГОЛ УЛСЫН ИХ ХУРЛЫН ТУХАЙ ХУУЛЬД НЭМЭЛТ ОРУУЛАХ ТУХАЙ 
ХУУЛИЙН ТӨСЛИЙН ҮЗЭЛ БАРИМТЛАЛ

Нэг.Хуулийн төсөл боловсруулах болсон үндэслэл, шаардлага

Улсын Их Хурлын үйл ажиллагааг зохицуулж буй Монгол Улсын Их Хурлын чуулганы хуралдааны дэгийн тухай хуулийн шинэчилсэн найруулгыг Монгол Улсын Үндсэн хууль болон Монгол Улсын Их Хурлын тухай хуулийн шинэчилсэн найруулгад нийцүүлэн 2020 оны 5 дугаар сарын 13-ны өдөр баталсан билээ.

Монгол Улсын Үндсэн хуулийн Гуравдугаар зүйлийн 1 дэх хэсэгт “Монгол Улсад засгийн бүх эрх мэдэл ард түмний мэдэлд байна. Монголын бүх ард түмэн төрийн үйл хэрэгт шууд оролцож, мөн сонгож байгуулсан төрийн эрх барих төлөөлөгчдийн байгууллагаараа уламжлан энэхүү эрхээ эдэлнэ.”, Арван зургадугаар зүйлийн 12-т “төрийн байгууллага, албан тушаалтанд өргөдөл, гомдлоо гаргаж шийдвэрлүүлэх эрхтэй. Төрийн байгууллага, албан тушаалтан нь иргэдийн өргөдөл, гомдлыг хуулийн дагуу шийдвэрлэх үүрэгтэй;” гэж Монгол Улсын иргэний баталгаатай эдлэх үндсэн эрхүүдийг зааж өгсөн болно. 

Иргэд Улсын Их Хурлын гишүүн, хууль санаачлагчид аливаа асуудлыг хэлэлцүүлэх талаар санал, хүсэлтээ хүргүүлдэг ч төрийн үйл хэрэгт шууд оролцох зарчмаар гаргасан санал, хүсэлтийг нь өргөдөл, гомдол хүлээж авч шийдвэрлэх ерөнхий зарчмаар шийдвэрлэж байна.

“Цахим парламент”-ын үйл ажиллагааг нэвтрүүлэх Улсын Их Хурлын шинэчлэлийн зорилтын хүрээнд хуулийн төсөл боловсруулах, түүнийг хэлэлцүүлэх, санал авах системүүдийн туслалцаатайгаар иргэдтэй хамтран хууль батлах, түүнд зориулсан цахим дэд бүтцийг бүрдүүлэх нь парламентын үйл ажиллагааны нээлттэй, ил тод байдлыг хангах, хууль тогтоомжийн чанар сайжрах, иргэдийн оролцоотой хуулийн засаглал төлөвшүүлэх зорилгод нийцнэ гэж үзэж байна.

	Цахим өргөдөл (Е-petition) нь өнөөгийн ардчилсан орнуудад тулгарч буй нэг асуудал болох иргэд, улс төрч болон улс төрийн институцийн хооронд дахь уялдаа холбоог нэмэгдүүлэх нэг арга хэрэгсэл болжээ. 

	Цахим өргөдлийг ашигласнаар Парламентууд илүү ил тод, нээлттэй, хүртээмжтэй болохын зэрэгцээ зарим тохиолдолд улс төрийн үйл явцад илүү их хэлэлцүүлэг өрнүүлж, иргэдийг идэвхтэй оролцуулж, иргэд Парламентын болон Засгийн газрын үйл ажиллагааны тухай өөрийн байр сууриа чөлөөтэй бөгөөд хялбар аргаар илэрхийлэх боломжийг олгож, улмаар Парламент болон иргэд хоорондын харилцааны цоорхойг арилгах буюу багасгадаг гэж судалгаагаар үзжээ. 
Орчин цагт, ЕХ-ны зарим Парламентууд энэ эрхийг шинэчлэх, ялангуяа шинэ технологиудыг татан оролцуулж, төлөөллийн ардчиллыг сэргээх шинэ оролдлого хийсэн нь E-petition буюу цахим өргөдөл юм. Шотланд улсын Парламент нь 1999 онд цахим хэрэглүүрт тулгуурласан өргөдлийн системийг бий болгосноор Европ дахь энэ үйл явцын анхдагч нь болж байсан түүхтэй. 2005 оноос Португали улс болон Холбооны Бүгд Найрамдах Герман улс, түүнчлэн Их Британи, Австрали, Канад зэрэг улсын парламентууд тус аргыг хэрэглэж эхэлжээ. 
Иймд дээрх хууль зүйн үндэслэл, практик хэрэгцээ шаардлагад нийцүүлэн Монгол Улсын иргэн нийтийн ашиг сонирхлыг хөндсөн тодорхой асуудлыг шийдвэрлүүлэх талаар саналаа Улсын Их Хурлын албан ёсны санал авах цахим хуудсаар дамжуулан гаргадаг байх, тухайн асуудлыг шуурхай шийдвэрлэдэг байх зохицуулалтыг тусгах шаардлагатай байна.

Хоёр.Хуулийн төслийн ерөнхий бүтэц, зохицуулах харилцаа, хамрах хүрээ

Монгол Улсын Их Хурлын тухай хуульд нэмэлт оруулах тухай хуулийн төсөл нь Хууль тогтоомжийн тухай хуулийн 22 дугаар зүйлийн 22.1.2-т заасан хуульд нэмэлт, өөрчлөлт оруулах тухай хуулийн төсөл байна.

Монгол Улсын Их Хурлын тухай хуульд нэмэлт оруулах тухай хуулийн төсөлд дараах зохицуулалтыг тусгана. Үүнд:

1.Хуулийн төсөлд Монгол Улсын 18 нас хүрсэн иргэн тодорхой асуудлыг шийдвэрлүүлэх талаар саналаа Улсын Их Хурлын албан ёсны санал авах цахим хуудсаар дамжуулан гаргаж болох, Улсын Их Хурал иргэний төрийн байгууллага, албан тушаалтанд өргөдөл, гомдлоо гаргаж шийдвэрлүүлэх эрхийг хангаж, шийдвэр гаргахдаа иргэдийн оролцоог хангах зорилгоор албан ёсоор санал авахаар байршуулснаас хойш 30 хоногийн хугацаанд 100,000 иргэн  дэмжсэн бол уг саналыг заавал хэлэлцэхээр тусгана. 

2.Ерөнхий сайдын мэдээллийн сэдвийн талаар цахим хуудсанд байршуулж, 5 хоногийн хугацаанд тухайн сэдвийн хүрээнд иргэдийг асуулт асуух боломжоор хангана. 

Гурав.Хуулийн төсөл батлагдсаны дараа үүсч болох эдийн засаг, нийгэм, хууль зүйн үр дагавар, тэдгээрийг шийдвэрлэх талаар авч хэрэгжүүлэх арга хэмжээний талаар

Хуулийн төсөлд шинээр байгууллага байгуулахтай холбоотой болон улсын төсвийн зардал нэмэгдүүлж, орлого бууруулахтай холбоотой зохицуулалтыг тусгахгүй.
	
	Монгол Улсын Их Хурлын 2019-2024 оны стратеги төлөвлөгөөнд тусгагдсан “Монгол Улсын Үндсэн хууль, ардчилсан ёс, хүний эрх, нийтлэг үнэт зүйлс, үндэснийхээ эрх ашгийг дээдэлж, тогтвортой хөгжлийг дэмжин, ард түмний засаглах эрхийг хангасан парламентыг төлөвшүүлнэ.” гэсэн алсын хараа болон Улсын Их Хурлын хууль тогтоох үйл ажиллагаанд мэдээллийн технологийн ололтыг нэвтрүүлж, иргэдийн оролцоог дэмжсэн цахим орчин бүрдүүлж, олон нийтэд нээлттэй, ил тод цахим парламент болох зорилт хангагдаж, технологийн дэвшлийг засаглалын эд эс болгон ашигласнаар иргэдийн санаалчлага төрийн шийдвэр болох, тусгагдах боломж илүү бодитой болох юм. Иргэд Улсын Их Хурал ямар асуудлыг  хэлэлцүүлэх талаар дуу хоолойгоо илэрхийлэх эрхтэй болно. 

Дөрөв.Хуулийн төсөл Монгол Улсын Үндсэн хууль, Монгол Улсын олон улсын гэрээ болон бусад хуультай хэрхэн уялдах, хуулийг хэрэгжүүлэхэд шинээр боловсруулах, хуульд нэмэлт, өөрчлөлт оруулах, хүчингүй болсонд тооцох тухай хууль тогтоомжийн талаар

Монгол Улсын Их Хурлын тухай хуульд нэмэлт оруулах тухай хуулийн төсөл нь Монгол Улсын Үндсэн хууль, холбогдох бусад хуульд нийцэх бөгөөд харшлахгүй болно.

Хуулийн төсөлтэй холбогдуулан Монгол Улсын Их Хурлын чуулганы хуралдааны дэгийн тухай хуульд нэмэлт оруулна.

